
Bohje při nas tudy
Boh njeje daloko 

wot nikoho z nas.

(Japoštołske skutki 17,27)

Bćh je njebjesa a zemju stworił. Wšitko, 
štož widźimy, a wšitko, štož njewidźimy. 
Mak a kostrjanc na mjezy stej jeho stwo- 
rjeni, runje tak kaž radioaktiwne pruhi a 
předźiwny swĕt computera. Hdźe je Boh? 
Nic w swĕtnišću a nic w mćdrinje nad 
nami, ale w cyle hinašim swĕće. Wćn je w 
njebjesach. Stworićel steji nad stwćrbu. 
Wona je jeho skutk.

Ludźo su so prćcowali ze swojimi moca- 
mi docpĕć wyši Boži swĕt. Mystikarjo py- 
tachu Boha we sebi, we hłubokosći swo- 
jeho byća. Spytachu, přez wšelake du- 
chowne napinanja a ćĕlne přihotowanja 
Boha we sebi dožiwić. Woni chcychu so 
pozbĕhnyć nad stwćrbu horje k stworiće- 
lej. Ale to njeje mćžno. Nichtć njemćže 
přewinyć hranicu mjez stwćrbu a stwori- 
ćelom. My njemćžemy so sami pozbĕhnyć 
do wulkeho Božeho swĕta, wšako smy 
chude, hrĕšne zemske stworjenja.

Štož my njemćžemy, je Bohu mćžne. Won

njewostaji swoju stwćrbu samu. Wšelacy 
filozofojo 18. lĕtstotka su sej pomĕr mjez 
Bohom a swĕtom tak předstajili, zo je 
wćn tćn časnikteho swĕta jćnu naćahnył, 
a nĕtko wćn sam wot so bĕži. Ale to je 
wopak. Bćh mćže do swojeho swĕta 
zapřimnyć. Wćn mćže dele přińć k nam 
čłowjekam. Wćn je swojeho Syna pćsłał 
do našeho swĕta, k nam na zemju. Ale 
runje w tym leži wulka ćeža: Ludźo 
widźachu čłowjeka, kiž bĕše mudry a 
dobry. Ale zo dyrbješe wćn Bćh być? 
Njebĕ wćn jenož jedyn ztych wjele 
wučerjow z nowej filozofiju? Direktnje 
widźeć Bćh w Jezusu njebĕ.

Za wĕriweho čłowjeka je Jezus Chry- 
stus Bože zjewjenje na zemi. Wćn je na 
kćncu swojeho zemskeho byća prajił: 
»Hlej, ja sym pola was wšitke dny hač do 
skćnčenja swĕta." To płaći tež nam: Wćn 
je pola nas, je nam bliski. Wćn zastupi do 
našeho žiwjenja. Bćh je pola nas.

Bńh je stwortł njebjesa a zemju a je zemju přewostajił nam čłowjekam, zo bychmy so w poće 
swojeho wobliča na njej procowali a so z njeje žiwili -  nasćĕnowa mńlba w předchĕži domu 
serbskeje katolskeje swńjby w Nowej Jaseńcy pola Bńšic Foto: T. Malinkowa

Kak so to praktisce stawa? Kak 
dožiwjamy, zo je nam Bćh bliski? Što da 
by nam pomhało, hdyž bychmy wšo 
wĕdźeli wo Bohu, ale jenož jako teoriju, 
nicjako praksu? Hdyž bychmy wĕdźeli, zo 
je Bćh w njebjesach, hdyž pak njebychmy 
jeho začuwali blisko nas, pola nas, we 
nas?

Bćh přińdźe nam dźensa blisko w swo- 
jim słowje a w swojim wotkazanju. Hdyž 
zastupimy do Božeho doma, tak njech so 
stanje to, štož je Gerhard Tersteegen w 
znatym kĕrlušu wopisał (spĕwarske čo. 
289):

Bćh je při nas tudy; 
tuž so modlmy k njemu, 
česć a bojosć dajmy jemu.
Bćh je tu mjez nami, 
wšo mjelč we nas tudy, 
kćždy pochil jom so chudy.
Hdyž joh' tež mjenuješ, 
hladaj dele na so, 
daj so jemu zaso.

Hdyž słyšimy Bože słowo, hdyž 
so modlimy k njemu, hdyž do- 
žiwjamy atmosferu a wuhotowa- 
nje cyrkwje, hdyž přistupimy 
k Božemu blidu - tak je nam Bćh 
bliski, tak je wćn při nas. Wćn přiń- 
dźe do našeho swĕta na wašnje, 

kotrež njemćžemy wopisać. A nam 
snadź nĕšto swita wot wulkeho Božeho 

swĕta, kiž so wupřestrĕwa nad a za 
našej zemju. Tajke nazhonjenja mćžemy 
sobu won do swĕta wzać, do našeho 
wšĕdneho dnja: My njejsmy wopušćeni. 
Bćh njeje daloko wot nikoho z nas.

Knježe, pćj, bydl we nas, 
njech je duša moja 
swjatnica na swĕće twoja; 
pćj, so we mni překrasń, 
zo će lubujemy, 
swĕru tebje česćujemy.
Namakać chył so dać 
wšudźom nam na swĕći, 
zo će česća dźĕći.

Jan Malink

Nahoru

Rjenje so pućuje po krosnej krojnje našich iužiskich horow -  pohlad na Bĕłoboh
Foto: J .  Maćij

„Hnydom smćj tu", rjekny dźĕd Mĕrćinej 
a wćtrĕ sej pćt z čoła. Mĕrćin chwata 
doprĕdka. Chce być prĕni na Mnišoncu a 
widźi hižo wuhladnu wĕžu. Na nju chce 
rady horje, z dźĕdom wĕzo. Tćn wšak wĕ 
wšitko to, štož při rjanym wuhledźe wi- 
dźiš, pomjenować.

Nć haj, najprjedy jćnu wotpočnyć. 
Wowka jeza pućowarjow pomazki nama- 
zała a čaj nawariła. Nachribjetnik steji 
nĕtko pćdla Mĕrćina na ławce. Je  rjenje 
z dźĕdom pućować. Wćn wĕ tak derje 
powĕdać a znaje wšitko.

Na wĕži horjeka mataj krasny wuhlad.

Wĕzo je Budyšin widźeć, mĕsto Mĕrćin 
znaje. Ale tam zady, te tołste wĕže, to je 
Hamorska milinarnja, zhoni wot dźĕda. 
Budestecy tu a Wjelećin tam, Čornobćh 
a Bĕłobćh, tež čĕske horiny dźĕd znaje. 
Mĕrćin chce sej
wšitko spomjat- 
kować. Je  wje- 
sołeje mysle. Po- 
połdnju pola 
wowki chce jej 
wšitko powĕdać.

Gabriela
Gruhlowa

M erćinowa wječorna m odlitwa
Luby Božo, m am  prozdniny. Je rjenje, zo njetrjebam  na  šu lu  myslić. D źakuju 
so tebi za dźensniše pućow anje z dźĕdom . Prošu  tebje, škitaj tež wowku 
a dźĕda, zo bych m ohł hišće do łho  na  prozdniny k nim aj jĕć. Amen.

Nowej pječataj za wosadu Malešecy-Hučina
Wosadźe Malešecy 

a Hućina, leža- 
cej w idyliskej 

hatnej kra- 
jinje, słuše- 
štej z daw- 
nych časow 

k dwurĕčnym 
wosadam Hor- 
njeje Łužicy. 

Powšitkowne wu- 
wiće w bĕhu časa 

pak tež jej njewobeńdźe. 
W  lĕće 2002 so zjednoćištej do wosady 
Malešecy-Hućina. Tež nastawaše mjez 
Serbami a nĕmskorĕčnymi swojbami wjac 
a wjac zwiskow, tak zo so serbšćina 
pozhubi a so wšudźe nĕmčina přesadźi.

Při zhotowjenju noweho pječata wosa- 
dy smy wosebje dźiwali na zhromadnosć 
a originalnosć. W  hornim dźĕlu pječata 
widźimy postawu Boha Knjeza ze swĕto- 
wej kulu, kotruž namakamy na Malešan- 
skim wołtarju. W  delnim dźĕlu je před-

stajeny swj. Mi- 
kławš z mitru, 
b isko pski m 
kijom a pozb- 
ĕ h n j e n e j 
lĕwej ruku, 
wo tpow ĕ-  
dnje cyrkwi 
swj. Mikław- 
ša w Hućinje.

Zo bychmy 
na dwurĕčnosć 
dźiwali, dachmy wu- 
dźĕłać dwaj pječataj, jedyn z nĕmskim, 
tamny ze serbskim napismom. Při wšĕch 
prćcowanjach wo zdźerženje serbstwa je 
tćnle serbski pječat pozitiwne znamjo do- 
pomnjeća na serbske korjenje. Snadź so 
při tym tež cyle njewĕdomje po wupra- 
jenju Sorena Kierkegaarda mĕjachmy: ,Ži- 
wjenje rozumić mćžeš jenož wrććo zhla- 
dujo, žiwy być pak dyrbiš je doprĕdka 
hladajo."

Wirtfried Noack, farar

V

Postrow z Cĕskeje
Dobry dźeń!
Pišu wam z Čĕskeje. Mćj dźĕd je ewan- 
gelski a napoł serbski. Wćn pochadźa 
z Warnoćic a so wulce wjeseli, hdyž jemu 
pokazuju nowinu Pomhaj Bćh w internet- 
nej wersiji. Čita jenož Hesło dnja a Pom- 
haj Bćh. W jac njerozumi, dokelž nĕmsce 
njerĕči. Daj Boh wjace serbskeho na 
wašich webstronach. Wostańće strowi a 
wjesołeje mysle.

Dźak! L. H.

Přispomnjenje:
Předsyda Serbskeho ewangelskeho towar- 
stwa pyta hižo dlĕši čas za Serbowku/ 
Serbom, kiž by internetowe strony towar- 
stwa wobstarał/a. Młodostna abo 
młodostny, kiž ma zajim, tute dźĕło na so 
wzać, njech so prošu přizjewi.

Dopisowarjej a jeho dźĕdej w Čĕskej 
sćelemy wutrobny postrow z Łužicy.

Mĕrćin Wirth

Luby Jezu, hnadu daj 
tym, kiž prćcuja so swĕru, 

zo by pjelnił so twoj raj 
a jich wjele přišło k mĕru; 

přewodźej jich procu hnadnje, 
zo jich wusyw rosće radnje.

Juby Jezu, swĕtło daj 
tym, kiž w smjertnym sćĕni sedźa, 

zwjazki błuda rozwjazaj, 
zo će poznaju a wĕdźa, 

wjedź jich na tu  prawu drohu, 
Jezu, wĕrny pućo k Bohu.

Luby Jezu, mocy daj 
tym, kiž mučni wustawaju, 

troštne słowčko wšak jim praj, 
zo na pomoc počakaju, 

zo so ryćersce přec bĕdźa 
a za tobu sćerpnje slĕdźa.

Luby Jezu, lubosć daj 
tym, kiž we liwkosći chodźa,

zahor jich a pokazaj, 
kak z tym sej a tebi škodźa, 

k twojej słužbje, k twojom słowu 
zahor wšĕdnje lubosć nowu.

Handrij Zejler

Korla Nalij 85 let
W  jeho žiwjenju a we wosudźe jeho swoj- 
by špiheluja so politiske přemĕny a pře- 
wrćty 20. lĕtstotka. Hdyžso won 26. julija 
1920 w Židźinom narodźi, tak knježeše 
w holanskej wsy hišće duch staroserbske- 
ho patriarchalneho žiwjenja. 1926 přeća- 
hny swćjba do Małeho Wjelkowa, dokelž 
bĕše nan dźĕło jako pismikistajer 
w Smolerjec knihićišćerni namakał. 
Swćjba bydleše w „blejchach" pod 
Chelnom, hdźež wotrosće Korla 
z bratromaj Pawołom a Janom.
Wot 1927 chodźeše do Wulkeho 
Wjelkowa do šule, hdźež so wučer 
Wowčer derje wo holca staraše, 
kotryž lĕdma što nĕmsce mćžeše.
1935 bĕše Korla Nalij jedyn z mało 
serbskich konfirmandow Michał- 
skeje wosady. 1938 zakćnči wćn 
krajnostawsku wyšu šulu w Budy- 
šinje a bu do wćjska sćehnjeny.
Jako nĕmski wojak bĕše w nalĕću 
1945 na wojowanjach we Łužicy 
wobdźĕleny. W  Njeswačidle, hdźež 
bu zranjeny, zhoni, zo su Rusojo 
jeho nana a dalšich 12 muži za- 
třĕlili. Na zbožo so jemu poradźi so 
z čĕskej pomocu hižo kćnc meje 
domoj nawrććić. Po krćtkich mĕsa- 
cach jako gmejnski dźĕłaćer pćsła 
jeho šulski radźićel Nedo jako no- 
wowučerja do Bošec. Korla Nalij njemĕ- 
ješe žaneho wučerskeho wukubłanja! Ha- 
kle 1948 wobdźĕli so na wučerskim kursu 
w Radworju. Wot lĕta 1949 dźĕłaše jako 
wučer na serbskej šuli w Budyšinje.

1951 woženi so z Friedegund Kaple-

rjec, dźowku nĕhdyšeho Michałskeho fa- 
rarja Božidara Kaplerja, kotruž znaješe 
z paćerskeje wučby na Michałskej farje. 
Jimaj narodźištej so dźowce Marja a Do- 
rothea. Surowje zasahny politika do 
swćjbneho žiwjenja; wšitcy třo Nalijec 
bratřa buchu wopory socializma. Bratra

Jan bĕchu 1950 zajeli jako sabotera a 
agenta Juhosłowjanskeje (SN 4.1.1992). 
1953 wobdźĕli so Korla Nalij na dźĕ- 
łaćerskim zbĕžku 17. junija, na čož jeho 
z dźĕła pušćichu. Sydom lĕt bĕše bjezdźĕł- 
ny abo mĕješejenož małe, hubjenje płaće-

ne přistajenja, dokelž bĕše politisce 
poćeženy (PB 6/2003). To bĕše ćežki čas 
za młodu swćjbu, kotraž namaka mocy 
za wšĕdny dźeń we wĕrje a we wuskej 
zhromadnosći z cyrkwju. 1960 bĕchu 
bratra Pawoła w Lipsku zajeli a jeho 
zasudźili k třom lĕtam jastwa, dokelž 
bĕše pieča aaent zapadneje Nĕmskeje 
(PB 12/1990).

1960 dosta Korla Nalij zaso dźĕło jako 
wučer, tola nic na serbskej, ale na 
Budyskej Lutherowej šuli. Komu- 
nisća njebĕchu zdokonjeli jemu rjap 
złamać. Jako wučer wotpokaza 
młodźinsku swjećbu za swojej 
dźowce. Wot lĕta 1966 do 1972 
bĕše čłon synody Sakskeje krajneje 
cyrkwje. Skćnčnje možeše so 1985 
na wumĕnk podać.

A hišće jonu zasahny politika do 
žiwjenja Nalijec swojby. Přewrot 
1989/90 přinjese jemu a cyłej 
swojbje połnu politisku rehabili- 
taciju. Socializm so w bĕhu naj- 
krotšeho časa zminy a swoboda 
wĕry so zaso postaji. To bĕše wažny 
čas za Korlu Nalija: skončnje přiń- 
dźe wšelaka njeprawda na swĕtło, 
skončnje mćžachu so hinaše 
nahlady bjez stracha a diskrimi- 
nacije wuprajić. Dźensa je spokojny 
ze swojej mandźelskej w Budyšinje 
žiwy. Jako swĕrny kemšer wĕ, zo 
knježi Boh nad stawiznami a zo 

wćn ludźi wjedźe we wšitkich zmĕnach a 
přewrotach žiwjenja. Dźakowny je za 
Bože wjedźenje a za jeho pomoc. Přejemy 
jemu k 85. narodnemu dnjej Bože žohno- 
wanje.

Jan Malink

Jubilar Korla Nalij doma w swojim bydlenju w Budyšinje
Foto: T. Malinkowa

Kmotřacy dźak
Nĕhdy bĕ z wašnjom, zo wuprajichu pa- 
ćerske dźĕći před konfirmaciju swojim kmo- 
tram wosobinski dźak. W  nĕkotrych wsach 
bĕ tute dźakprajenje hišće mjez swĕtowy- 
maj wćjnomaj z wašnjom. Tu dwaj přikła- 
daj z Wuježka w Bukečanskej wosadźe:

Dźak z lĕta  1935 w ot M arty Stiibnerec  
z W uježka
(z  pomjatka napisany 2001)
Ja so Wam dźakuju, moja luba křesćanska 
kmotra, zo sće jako swĕrny swĕdk při ku- 
pjeli swjateje křćenicy při mni stali a sće 
mje wotrjekli čertej, swĕtej a wšĕm złym 
žadosćam a sće slubili, zo budu do Boha 
Wotca, Syna a Swjateho ducha wĕrić. Nĕtk 
sym ja z Božej pomocu sama tak daloko 
přišła, zo možu swoj křćenski slub wobno- 
wić, a prošu Was, hdyž budźeće mje při Bo- 
žim wołtarju klečo widźeć, zo byšće jedyn 
wutrobny Wotcenaš za mnje spĕwali.
Tež dźakuju so Wam za wšitke dobre skut- 
ki a lube dary, z kotrymiž sće mje zwjeselili.

Boh ton Knjez žohnuj tež Was.

Tutćn tekst su paćerske dźĕći z hłowy 
nawuknyli. Hdyžsu šli kmćtra abo kmotru 
na swoju konfirmaciju skedźbnić a pře- 
prosyć, su jon takle přednjesli. W  zdale- 
nišich wsach bydlacym kmćtram su dźak 
tež pisomnje posrĕdkowali, kaž druhi 
přikład pokazuje:

N aćisk  lis ta  z lč ta  1924 w ot M arćina  
R anicha z W uježka
(podaty u> originalnym prawopisu)
Luby kmotro!
Ja so Wam dźakuju, zo Sće při kupeli swja- 
teje křćenicy za mnje jako jedyn swĕrny 
swĕdk stali a Sće so za mnje wotrjekli temu 
čertej a wšitkim złym skutkam  a złemu 
wašnju, a Sće wĕrili do Boha Wotca, Syna a 
Swjateho ducha. Nĕtk pak sym sam z Bo- 
žej pom ocu tak daloko přišoł, zo možu 
swoj křćenski slub wobnowić. Ja prošu 
Was, hdyž budźeće mje při Božim wołtarju

klečo widźeć, zo byšće jedne nutrne 
„Wotce naš“ za mnje wuspĕwali.
Wosebje pak so Wam tež dźakuju za ton 
wurjadnje rjany dar, kotryž sće Wy mi k 
trajnem u dopomnjeću darili.
Boh chcył Was za to bohaće žohnować a 
Wam to mytować.

W wutrobnym počesćowanju 
Waš m otk Marćin Ranich 

w Wuježku, dźeń 12.4.1924

Dale je zachowane ertne zdźĕlenje, zo 
je nĕhdy motk Maks přišoł kmćtra na 
swoju konfirmaciju přeprosyć. Te wuknje- 
nje dźaka pak njebĕ hišće zmištrował, tuž 
je přispomnił, zo na „dźakprajenje" poz- 
dźišo hišće raz přińdźe. Kak dołho je kmćtr 
čakać dyrbjał, njeje so nihdy wujasniło!

Hdyž sym ja w lĕće 1950 konfirmĕ- 
rowana, wĕm so dopomnić, zo je moja 
přećelka Wćrša tehdy wo tym powĕdała, 
zo dyrbi kmćtram dźakprajenje před- 
njesć. Za mnje tajka prćstwa stała njeje. 
Hdyž na to pomyslu, tak mam zaćišć, zo 
je była wowka mojeje přećelki ta ćĕrjaca 
moc za to. Ruta Kunčec

Serbski ewangelski cyrkwinski dźm wBuhečanshej wosadźe
Sobotu nowostka

„P6jće sem ke mni wšitcy" - kaž pře- 
prošenje klinča słowa Chrystusa z 11. sta- 
wa pola Mateja. A přeprošenje wusłyšało 
je tež tćjšto serbskich swćjbow z Hornjeje 
a Delnjeje Łužicy. Najdlĕši puć pak 
mĕještaj mandźelskaj Betty a Colin Huf 
z awstralskich Bukec. Na połsta młćdšich 
a staršich pućowarjow zhromadźi so 
4. smažnika we Wuježku pod Čornobo- 
hom. Wokoło stana na Krygarjec łuce 
skakachu wjesele nachribjetniki dźĕći. 
Pomjenowanje cyrkwinski ,dźeń" wšak 
tak prawje za dwudnjowske zetkanje 
njepřitrjechi, a lĕtsa ćim mjenje, jako pu- 
ćowachmy hižo sobotu připołdnju po lĕs- 
nych šćežkach do smĕra Bukečanskeje 
cyrkwineje wĕže.

„Tajki młody přerĕzk hišće njemĕjach- 
my", powita sup. Jan  Malink wosebje 
najmjeńšich pućowarjow a zahaji lĕtuši 
Serbski ewangelski cyrkwinski dźeń w Bu- 
kečanskim Božim domje, hdźež skut- 
kowachu hižo přełožowar biblije farar Jan 
Wawer, Jan  Kilian a prĕni serbski super- 
intendent Gustaw Mjerwa. Z kĕrlušom 
„Nĕtk mamy zaso rjany čas" zahaji so 
nutrnosć, w kotrejž tež Bukečanski wosa- 
dny fararThomas Haenchen wšĕch wob- 
dźĕlnikow cyrkwinskeho dnja wutrobnje 
postrowi a serbskej zhromadnosći Bože 
žohnowanje wupřa. Cyrkej bĕ ze seklemi 
w serbskich barbach na brĕzach, z łučny- 
mi kwĕtkami a chorhojemi rjenje wupy- 
šena. Schadźace słćnco, hory a hrono 
.Jedyn twjerdy hrćd je naš Bćh sam" su 
wušiwane na chorhoji Mješiskeje mło- 
dźiny z lĕta 1923.

W  farskim domje bĕchu wosadni kofej 
a słćdne přikuski lubje přihotowali, kotrež 
dachu sej wšitcy derje zesłodźeć. Dźĕćom 
přileća po swačinje pčołka Ritka alias 
Tereza Stubnerec, kotraž zamć publikum 
ze swojimi stawizničkami putać a w brju-

chatym kostimje najmjeńšich tež trćšku 
nastrćži. Tćjšto dorosćenych wobhlada 
sej w samsnym času we wjesnym muzeju 
swĕtłowobrazowy přednošk dr. Ines Kelle- 
roweje wo ewangelskej drasće Serbow- 
kow Budyskeho kraja. Nĕkotři podachu 
so na delni kĕrchow, hdźež bĕ farar Haen- 
cheń na namjet T. Malinkoweje serbski 
narowny rćžk dał zarjadować, zo njeby- 
chu so serbske kamjenje-pomniki pozhu- 
bili.

Po wjetšich a mjeńšich skupinkach a 
tajkich a hinašich pućikach pućowachmy 
zaso wrććo do Wuježka, derje wĕdźo, zo 
njeje kaž hewak sobotniši cyrkwinski dźeń 
hižo skćnčeny, ale zo wočakuje nas na 
Dejkec/Pawlikec dworje hišće wječorny 
swjedźeń. Bĕchmy wĕzo wćipni, kak so 
tuta nowostka přiwozmje a poradźi. A 
prćca přihotowanskeje skupiny pod na- 
wodom Serbskeho ewangelskeho towar- 
stwa je so wudaniła: Ławki za wopyto-

warjow nimale njedosahachu. Wšo bĕ 
perfektnje přihotowane: słćdne solotwje 
a čerstwe chlĕbuški, brĕčki a druhe na- 
poje. To najzajimawše za dźĕći bĕše, zo 
mćžachu sej na kiješkach ćĕsto a kołbaski 
nad wohenjom same pražić. Jako so ćmič- 
kaše, wobhladachu sej w brćžni nĕkotre 
serbske trikowe filmy. A k wjeselu wšĕch 
přijĕdźe tež skupina Wćlbernosće a za- 
spĕwa znate a mjenje znate pĕsnje a po- 
hnu wosebje srjedźnu generaciju do koło- 
teptanja a do šewcowskeje reje. Kzaba- 
wje přinošowaše tež rozhłosownik-Buke- 
čan Marko Grojlich, kotryž wĕdźeše žort- 
ne anekdoty wo fararju Kubicy powĕdać.

Njewĕm so dopomnić, zo smy sej na 
cyrkwinskim dnju hdy „dobru nćc" přeli.

... a njedźelu slawa
Njedźelu dopołdnja so Bukečanska cyrkej 
hižo poł hodźiny do spočatka swjedźen- <=>

Wjesoła nalada knježeše sobotu wječor při bjesadźe na rjanym dworje Dejkec/Pawlikec 
statoka we Wuježku, hdžež sej džĕći kołbaski pražachu, Marko Grojiich anekdoty 
powĕdaše a sej wšitcy ze skupinu Wolbornosće hromadže zaspĕwachu a zarejowachu.

Foto: T. Malinkowa

Hosćo z Čĕskeje a Awstralskeje (nalĕwo) pućowachu ze serbskimi swojbami sobotu připołdnju z Wuježka na zahajenje cyrkwinskeho 
dnja do Bukec. Foto: M. W irth

W rjenje wupyšenym Bukečanskim Božim domje zhromadźi so njedźelu dopołdnja 
wosada k swjedźenskim kemšam. Foto: J .  Maćij

skich kemšow pjelnješe. Sup. Malink 
powita ewangelskich a katolskich wĕri- 
wych a hosći ztu- a wukraja z hesłom 
cyrkwinskeho dnja yPojće sem ke mni 
wšitcy" a złožowaše tež swoje prĕdowa- 
nje na sćenje po Mateju, hdźež praji 
Chrystus: „... ja chcu was wokřewić." Što 
pak je za nas wokřewjenje? Hdže je nama- 
kamy a kak može nas Jezus wokřewić? 
W  zwisku z tutymi prašenjemi wułoži sup. 
Malink, zo tež w dźensnišim njemĕrnym

D o łh o lĕtn y  wopytow ar serbskich  
cyrkw inskich dnjow, knjez farar 
Andrzej D^bski z p o lsk ich  Zarow, 
njeje lĕtsa  w Bukecach m oh ł mjez 
nam i być a je nam  teh odla  posrĕd- 
kował sćĕhowacy p isom ny postrow:

Cesćene a lube sotry, 
česćeni a lubi bratřa, 
w mjenje knjeza biskopa Ryszarda Bo- 
gusza, předstejićerja Wrocławskeje 
diecezy Ewangelsko-Augsburgskeje 
cyrkwje w Pćłskej, a tehorunja Źar- 
skeje wosady tuteje cyrkwje, chcu wšit- 
kich wobdźĕlnikow lĕtušeho serbske- 
ho cyrkwinskeho dnja w Bukecach 
wutrobnje postrowić.

Dołhołĕtne wuske styki, kotrež na- 
šej cyrkwi zwjazuja, su přeco najpłod- 
niše při zetkanju z Božim słowom. Hi- 
žo před tym, zo su narody na zakładźe 
zhromadnych politiskich a hospodar- 
skich zajimow runinu dorozumjenja 
we wobłuku Europskeje unije nama- 
kałi, su sej křesćenjo ruce k dorozu- 
mjenju kaź teź jednoće podałi, złoźujo 
so na to, štož je nam Boh sam w swo- 
jim  Synje Jezusu Chrystusu wozjewił. 
Tuž ma to, štož nas wjaza, trajniši, haj, 
njezničomny zakład. Tehodla mamy 
zmužitosć, twarić na tutym  zakładźe, 
a mamy dowĕru, zo, hdyž so na słowo 
złožimy, přeco na skału twarimy. Mamy 
dowĕru, zo Boh tu ton  puć žohnuje.

Hesło łĕtušeho cyrkwinskeho dnja 
je Chrystusowe přeprošenje: „Prińdźće 
wšitcy ke mni.“ Wšitcy -  bjez dźiwanja 
na to, što smy, što smy dožiwiłi, kajke 
su naše plany. Ke mni -  to rĕka k te- 
mu, kotryž jako jenički słowo wĕčne- 
ho žiwjenja ma a sam puć, wĕrnosć a 
žiwjenje je. Podajmy so tuž na puć -  
přetož won nas přeprošuje a chce nam 
darić lubosć, mĕr a naš zhromadny 
přichod.

Sprocni a wobćeženi dźemy k nje- 
mu, přetož wĕmy, zo namakamy jenož 
w nim posylnjenje a wokřewjenje. Na- 
še nazhonjenje wĕry je zdobom dźĕl 
našeho swĕdčenja wo Bohu w swĕće a 
w našich małych domiznach.

Njech Jezus Chrystus požohnuje 
Waše zeńdźenje.

Z wurazom česćownosće zawostawam 
Waš farar Andrzej D^bski

času přez lubosć k Bohu a přez Božu 
stwćrbu nutřkowny mĕr a dušine wokře- 
wjenje namakamy.

Wosadny cyrkwinski chćr pod nawo- 
dom knjeni B. Lippmann zanjese kĕrluše 
,P6j, swjaty Ducho", ,Zbožna Trojica" a 
,Knjezowy jandžel". Chwalobne bĕ serb- 
ske wurĕkowanje, hačrunjež wjetšina čło- 
now chćra serbsku rĕč wšĕdnje njewuži- 
wa. Wo dźĕćace kemše staraštej so lĕtsa 
Gabriela Gruhlowa a serbska gymna- 
ziastka Juliana Šołćic. Sofija a Stanij 
pokazaštaj popołdnju rjane wobrazki, 
kotrež bĕštaj z dalšimi dźĕćimi na hesło 
cyrkwinskeho dnja namolowałoj.

Prostwy čitachu dr. Christiana Pinie- 
kowa, Mĕrćin Bałcar a Jadwiga Bryckec. 
Bože wotkazanje swjećeše farar dr. Jens 
Buliš z Pockowow zhromadnje ze sup. 
Janom Malinkom. Pozawnisća pod nawo- 
dom knjeza H. Lippmanna maja w Buke- 
čanskej wosadźe dołholĕtnu tradiciju a 
Božu słužbu swjatočnje wobrubichu. Z po- 
slednjej štučku Šĕrachoweho kĕrluša ,Tak 
budźemy so tebi lubić, hdyž wobkrućiš 
nas we wĕrje ..." so swjedźenske kemše 
skončichu.

Postrowy našich hosći so lĕtsa we wo- 
bjedowej přestawce na žurli „Wjesneje 
hospody" přizamknychu. Předsyda Serb- 
skeho ewangelskeho towarstwa Mĕrćin 
Wirth tam wulku syłu wopytowarjow wu- 
trobnje powita. W  mjenje sakskeje krajne- 
je cyrkwje a biskopa sposrĕdkowa wyši 
krajnocyrkwinski rada Harald Bretschnei- 
der serbskemu cyrkwinskemu dnjej po- 
strowy. Za předstajenje swojich myslow 
wo Božej pomocy wuzwoli sej tonraz jako 
rekwizit zepĕrje za chodźenje, kotrejž 
tuchwilu dla njezboža sam trjeba. Konsi- 
storialny rada dr. Hans-Jochen Kiihne ze 
Zhorjelca postrowi w mjenje cyrkwje Ber- 
lin-Braniborska-šleska Hornja Łužica a po- 
kaza na w aprylu schwaleny serbski 
zakoń tamnišeje ewangelskeje cyrkwje,

přez kotryž maja w Delnjej Łužicy (w prje- 
dawšej braniborskej cyrkwi) prĕni krćć 
zakonske rjadowanje serbskich naležno- 
sćow.

Dr. Marjana Bubnarjec jako sobuzarja- 
dowarka serbskich ekumeniskich nutrno- 
sćow w Drježdźanach prošeše přitomnych 
jej adresy abo telefonowe čisła tam bydla- 
cych a jej hišće njeznatych Serbow spo- 
srĕdkować. Swĕrny wobdźĕlnik cyrkwin- 
skich dnjow farar n. w. Jaromir Stradal 
z Čĕskeje bĕ jako zajimawostku sto swĕ- 
tłowobrazow ze zańdźenych třiceći cyrk- 
winskich dnjow sobu přinjesł. Zaspĕwa 
čĕsku pastyrsku pĕseń, kotruž bĕ jako dźe- 
wjećlĕtny wot dźĕda-pastyrja nawuknył. 
Hanuš Hdrtel z Prahi přeprosy nas na 
cyrkwinski dźeń w juniju a na zajĕzd Serb- 
skeho busa w septembru do čĕskeje 
stolicy.

Postrow w jendźelskej rĕči sposrĕd- 
kowaštaj farskaj mandźelskaj Betty a 
Colin Huf z awstralskeho Tarringtona. Hač 
do lĕta 1918 rĕkaše Tarrington hišće 
Hochkirch, załoženy wot wupućowarjow 
Bukečanskeje wosady. Tež farar Rufus 
Pech z Canberryja so z wulkim zajimom 
na cyrkwinskim dnju wobdźĕli. Won je 
potomnik serbskich wupućowarjow z Mje- 
šic.

Mjez postrowami Kantorki ze Slepjan- 
skim temperamentom loštne pĕsnje za- 
spĕwachu. Wĕzo tež wšitcy dalši po zwu- 
čenym wašnju woblubowane ludowe spĕ- 
wy zhromadnje zanjesechu, kotrež Han- 
drij W irth na elektroniskich pišćelach 
přewodźeše.

Helga Tejpelowa předstaji ze žonami a 
holcami Bukečanskeje drastoweje skupiny 
narodnu drastu pohćrskeho kraja ewan- 
gelskich Serbowkow.

Prjedy hač so posledni dźĕl cyrkwin- 
skeho dnja zahaji, postrowi tachantski 
farar Wito Sćapan wobdźĕlnikow cyrkwin- 
skeho dnja w mjenje Towarstwa Cyrila a

Na 150 připosłucharjow sćĕhowaše na wosadnej žurll llterarno-hudźbny program  
z kĕrlušeml Jana Killana, kotryž předstajichu Trudla Malinkowa (stejo), Gerald Schon 
(prĕdku sedźo) a jeho mandźelska Oksana Weingardt-Schon. Foto: J .  Maćij

■=> Metoda a přeprosy ewangelskich 
wĕriwych na předstajenje pasionskeje hry 
do Chrćsćic.

Mĕstna njedosahachu, jako so na žurli 
farskeho domu nĕhdźe 150 ludźi zhroma- 
dźi, zo by literarno-hudźbnemu progra- 
mej „Ł6dź po morju jĕdźe naša" z teksta- 
mi a kĕrlušemi Jana Kiliana sćĕhowało. 
Wot 1834 do 1837 bĕ Jan Kilian pomocny 
prĕdar pola fararja Michała Mjena w do- 
mjacej Bukečanskej wosadźe. Po krotkim 
přebytku na misionskim wustawje w Ba- 
selu sta so z fararjom w Kotecach. Tu bĕ- 
chu jeho najpłodniše lĕta: Pĕsnješe kĕrlu- 
še a duchowne spĕwy a wuda 1846 swoju 
jeničku basnisku zbĕrku „Spĕwarske 
wjesele", kotrejž přida lĕto pozdźišo 
zdźĕla swćjske hłosy.

Dźewjeć spĕwow z tuteje zbĕrki inter- 
pretowaše njedźelu popołdnju ze swojim 
přijomnym baritonom Gerald Schon, na 
klawĕrje přewodźeše jeho mandźelska 
Oksana Weingardt-Schon. Spĕwyžołmja- 
chu po žurli kaž žiwjenska łodź Jana 
Kiliana. Jeho swojowolny njemĕrny duch 
zbliži nam Trudla Malinkowa z epizodami 
kritiskeho wida a wotreho słowa. Samot- 
nosć postaji žiwjenje Jana Kiliana, kiž 
poda so 1854 z nimale 600 Serbami do

Wot 17. do 19. junija bĕše zetkanje kře- 
sćanow w stolicy Čĕskeje, w Praze. Zarja- 
dowarjo bĕchu wšelake cyrkwje z Čĕske- 
je, Pćlskeje, Słowakskeje, Madźarskeje, 
Rakuskeje a Nĕmskeje. Hłownu zamołwi- 
tosć při organizaciji mĕješe Čĕskobratrska 
ewangelska cyrkej, z kotrejž mamy tež my 
jako ewangelscy Serbja hižo přez lĕtdźe- 
satki dobre zwiski. Praske zetkanje bĕše 
nimale tajke nĕšto kaž cyrkwinski dźeń za 
srjedźnu a wuchodnu Europu. Na zet- 
kanju w słowjanskej Praze bĕchu tež Ser- 
bja wobdźĕleni, skromnje drje, ale tola 
we wulkej zjawnosći.

Texasa, a samotny steješe ze swojej na- 
mołwu .Serbjo, zachowajće swĕru swo- 
jich wćtcow rĕč a wĕru". Ale tež w dalinje 
njenamaka samotarski konserwatiwno- 
luthersce zmysleny duchowny zrozumje- 
nje a spokojenje. A tak zwosta jemu jenož 
nadźija w tyšnosći, „hdyž budźemy so wi- 
dźeć nĕhdy".

Hnući dźakowachu so připosłucharjo

Sobotu připołdnju wustupichu Slepjan- 
ske kantorki z duchownymi ludowymi spĕ- 
wami a z cyklusom Slepjanskich pĕsnjow 
na Sadowych wikach w starym mĕsće. 
Tam bĕ wulke jewišćo natwarjene za wše- 
lake programy a za hłownu zhromadźiz- 
nu, kotraž so wot čĕskeje telewizije přenje- 
se. Wokoło jewišća bĕchu informaciske 
mĕstna najwšelakorišich cyrkwinskich 
zarjadow natwarjene, tak mjenowane 
,wiki mćžnosćow". Ze swojimi pyšnymi 
drastami zbudźichu kantorki skedźbnosć 
pola wjace stow wopytowarjow.

Sobotu wječor bĕchu we wjele cyrk-

za jimacy a naročny program a hinak 
njemćžachu, hač wšĕm třom sławu za- 
spĕwać. Hačrunjež w ewangelskich Ser- 
bach skerje njezwučena, bĕ trojna sława 
kaž zrĕdka hdytu na mĕstnje.

Tež wšitcy dalši, kiž su duchownemu, 
dušinemu a ćĕlnemu wokřewjenju na lĕtu- 
šim cyrkwinskim dnju přinošowali, sej wu- 
trobny dźak zasłuža. Mĕrana Cušcyna

wjach koncerty a druhe kulturne poskitki. 
W  Jilskej abo Agidijowej cyrkwi domini- 
kanskeho klćštra spĕwaše chćr ,Naši 
pĕvci" pod nawodom Lydije Harteloweje 
duchowne spĕwy wšelakich słowjanskich 
komponistow. Na kćncu zaklinčeštej tež 
serbskej spĕwaj. Studentka Jiřina Marešo- 
wa zanjese zjasnym, čistym hłosom Ko- 
corowy ,Tćn Knjez je mćj pastyr". Na to 
spĕwaše chćr „Wzmi mje, Knježe, pod 
křidła" wot Bjarnata Krawca. Nĕhdźe 25 
spĕwarkow a spĕwarjow wupjelni barok- 
nu cyrkej z nutrnym spĕwom. Bĕše pytnyć, 
zo wurazna melodika serbskeju spĕwow 
spĕwarjow kaž wopytowarjow hnuješe. 
Sylnosć chćra pokazuje so w tym, zo wu- 
stupi w Praze jenož połojca spĕwarjow, 
dokelž wobdźĕli so tamna połojca na zet- 
kanju cyrkwinskich chćrow w šwicarskim 
Bernje. ,Naši pĕvci" su tež hižo wudali 
cejdejku ze spĕwami Kocora a Krawca.

Njedźelu bĕchu po cyłej Praze kemše 
we wšelakich rĕčach. My Serbja dźĕchmy 
do Dejvic, štož je domjaca wosada Har- 
telec swćjby. Kantorki zaspĕwachu kĕrlu- 
šej. Hdyž zanjesechu ,Twar, o moja duša", 
takzynčachu a spĕwachu přitomni čĕscy, 
słowakscy a pćlscy wĕriwi z nimi. Serbski 
superintendent postrowi wosadnych čĕ- 
sce a serbsce, mjez druhim spominajo na 
přećela Serbow, Praskeho seniora Lanšt- 
jaka. Po kemšach bĕše we wosadnicy 
derje přihotowane zetkanje ze swačinu.

11. septembra so, da-li Bćh, w Praze- 
Dejvicach zaso widźimy, hdyž tam 
z Budyšina pojĕdźe Serbski bus.

Jan Malink
Kantorki ze Slepoho, sup. M alink z Budyšina a Handrij Sembdner z Drježdźan do 
njedźelnišich kemšow we wosadnicy w Praze-Dejvicach Foto: M. Hermaš

Přeprošeni k nadźiji

Powjazaj nad Goramsicu abo Kak kruteje Łužiske dno?

15. Łakomski swjedźeń wotmĕ so wot 10. do 12. jiinija w delnjołužiskej wsy, kotraž so 
wuhla dla borze cyle pominy. Z pućowanjom, kulturnymi předstajenjemi a nĕmsko- 
serbskej nutrnosću so nĕšto stow wopytowarjow ze wsu rozžohnowa. Foto: M. Šołćic

Pćdłu rĕčki Goramśicy, kiž su naši prje- 
downicy před wjace hač 450 lĕtami ze 
Sprjewje wotbočili, zo by Picnjanske ham- 
ry (Hammerwerk) z wodnej energiju za- 
starała, nastachu w bĕhu lĕtstotkow wob- 
hospodarjene rybjace haty. Dźensa leža 
wone w přirodoškitnym pasmje. A blisko 
nich, mjez Picnjom a Chočebuzom, leži 
wjeska Łakoma.

,Před 30 lĕtami je so tu wšo brunicy 
dla rozsudźiło. Smy 1987 wučahnyli. 
Dźensa smy chcyli hišče raz na naše le- 
žownosče pohladnyč", tak praja ludźo, kiž 
so při wječornym smĕrkanju při rĕce wu- 
chodźuja. Dźensa, to je na 15. Łakomskim 
swjedźenju, kiž wuhotuja ludźo tamni- 
šeho towarstwa z modernej hudźbu, 
ztradicionelnej jĕdźu a pićom, z tworja- 
cym wumĕłstwom a druhimi rozwjesele- 
njemi. Na nim zetkawaja so wot pjatka 
hač do njedźele předewšĕm młodźi ludźo, 
ale tež starši. Tajcy, kiž čuja so zwjazani 
ze stwćrbu Božej a kiž so prašeja, hač je 
trjeba, zo zežerje milina wony blečk při- 
rody a čłowjeskeho žiwjenja.

Byrnjež wjedro chłćdne a mokre było, 
widźiš nĕhdźe 50 stanow njedaloko hižo 
zrunanych a zdźĕla z trawu zarosćenych 
gruntow, na kotrychž stejachu před krćt- 
kim hišće domčki a statoki. Ducy nimo 
stanow dćńdźeš ke Goramśicy. Tam mo- 
žeš składnostnje swjedźenja łazyć po 
zrćstnym dubje, krosnować nad rĕku a 
na druhim boku po runje tak wysokim 
štomje zaso dele. Jako nĕhdźe dźesać me- 
trow nad wodu bimbolu - kiwkajo na 
delnim powjazu, dźeržo so hornjeho, tam 
připinjena z wĕstotnymaj štrykomaj woko- 
ło pasa -, mi pomocnik z tamneho brjoha 
přiwoła: .Pozastań raz! Ztajkeje perspek- 
tiwy rĕčku takspĕšnje hižo njewuhlodaš." 
W  duchu jemu přihłosuju, potom so dale 
po ćeńkim njekrutym podłožku šmjatam.

Hdyž je mje po chwilce po powjazu ze 
štoma dele pušćił, přińdźemoj do roz- 
mołwy. „Zwotkel sy?" „Pochadźam z Budy- 
šina." „Ach, a ja z Biskopic. To rĕka, poł 
přećelstwa tam sydli, ja wšak sym wot- 
rostł na zapadźe, nĕtko bydlu w Ham- 
burgu", praji kudźerjaty muž w zelenym 
overallu, na kotrymž so wuzbĕhuja bĕłe 
pismiki mjena přirodoškitneho towarstwa 
Robin Wood. „To potajkim k zwučowanju 
husto po horach krosnujeće?", so jeho 
prašam. „Nĕ, scyła nic. Trjebamy powjazy, 
karabinerowe hoki a wĕste suki za wob- 
sadźenje štomow, kiž chcedźa pušćić. Pře- 
wodźamy tež castory z atomowymi wot- 
padkami, hdyž je trjeba", z posmĕwkom 
doda. „Tuta hoka so mi lubi, je přewšo 
praktiska. Tu bych rady sobu wzał", pře- 
torhnje młodźenc naju rozmołwu. „Nć 
haj, wĕš, wona je chĕtro droha a Berlin- 
ska policija na přikład nam sćazany mate- 
rial hakle po sudniskim jednanju wrćći.

To mćže hač do jednoho lĕta trać. Mjez- 
tym dyrbimy tćjšto přikupować. Hinak 
hač wendlandska, ta nam po akcijach 
hnydom wšo nawrćći."

Łakomski dwćr čo. 8, jedyn z posle- 
dnich, wostanje hišće hač do kćnca junija 
tohole lĕta wobydleny. Tam přihotuje 
mjeztym prĕnja kapała wječora swćj wu- 
stup. Jako třeća su připowĕdźeni serbscy 
Dezydoxy. „Kajku rĕč da rĕčitaj?", praša 
so studentki a mje blondĕrowany muski, 
kiž poskićuje při stejnišću mjez druhim 
informaciske łopjena, Łakomski plakat, 
brošurki wo wobswĕtowych prašenjach a 
wideokasetu najnowšeje dokumentacije 
Lacoma und der Konzern. „To je serbsce!" 
Wćn je trćšku njewĕsty: „Pochadźam 
wšak z Berlina, sym tajki prawy Prusak, 
hač bych ja tej rĕči hdy rozumił?" Přistaja 
pak z krućišim hłosom, zo by sej přał, zo 
bychu na přikład w Choćebuzu wšitke ho- 
sćency raz wob tydźeń jenož serbsku jĕdź- 
nu kartu wupołožili. Prosće, zo by so poka- 
zało, zo tule Serbja bydla. Haj, wĕzo mć- 
hła tež nowa uniwersitna biblioteka serb- 
ske publikacije, nowiny a časopisy kupo- 
wać a składować. To słuša njehladajo 
mało pjenjez k tomu a studentska rada 
mćhła tole namjetować ...

Prĕni razzmĕjejutře Bernd Pitkunnings 
serbsko-nĕmski nyšpor před protestnym 
wobchodźenjom Łakomskich hatow. Tuta 
akcija za jich zdźerženje budźe wjeršk 
swjedźenja, wšako so přirodoškitarjo juri- 
stisce za zdźerženje hatow zasadźuja a 
wšitke hamtske dowolnosće hišće date 
njejsu. Sym wćipna, hač wobdźĕla so na 
nim tež zastupjerjo wjednistwa Domowi- 
ny. Pod zaćišćom reprezentatiwneho fota 
a rozprawy w Serbskich Nowinach zašłe- 
ho tydźenja njemćžu so dowobarać mysli, 
zo su zastupjerjam brunicownjow do wĕ- 
steje mĕry přichileni. Zdobom wotmĕchu 
runje dźensa popołdnju w Šiboji lĕtny 
Dźeń wotbagrowanych wsow, hdźeš po- 
stajichu dalši wopomnjenski kamjeń a do-

pominachu w dostojnych narĕčach na 
zhubjene wsy a na zhubjenu rĕč.

Spokojom je wočiwidnje šwedska firma 
Vattenfall, kiž twori radšo fakty. Fuzija do 
Nĕmskeje w lĕće 2003 je so za nju wupła- 
ćiła, pisachu wćndano lokalne nowiny, 
wšako mĕješe w lĕće 2004 nĕhdźe 650 
milionow eurow čisteho dobytka. Dru- 
hdźe čitach, zo slĕdźi na „bjezemisijnej 
milinarni", to rĕka, slĕdźi za mćžnosćemi, 
napjelnić prćzdnjeńcy, z kotrychž je so 
zemski płun dowudobyłał z papłunami 
spaleneje brunicy.

Kak pak dale we Łužicy? Po woli 
milinowych inženjerow mĕł so w Hamor- 
skej milinarni nowy blok přizamknyć. Za 
to bychu so zhubili w brunicowej jamje 
nĕkotre statoki Trjebina, Mulkec, Rowno- 
ho, Miłoraza a Slepoho z wjace hač 200 
wobydlerjemi. Tomu je přizwolenje date. 
Pokupjerjo pćdy su hižo po puću kaž za 
čas Stareho Šymka, kiž wopisowaše Jan 
Skala w powĕdančku z lĕta 1924.

Dalši srjedźodobny scenarijo mćžeš na 
firmowych kartach wuwidźeć ze šrafĕro- 
waneho areala, kiž so mjenuje „Vorrang- 
gebiet". Pod čornymi smužkami leža drje 
kompletnje serbske ewangelske wsy 
Rowno, Mulkecy, Miłoraz a dźĕl Slepoho. 
Za jich wotbagrowanje so najskerje w lĕće 
2010 požadanje staji. Jeli so jemu přihło- 
suje, budźe nĕhdźe 1000 serbskich a nĕm- 
skich Łužičanow direktnje potrjechenych.

Prašenja so mi nanuzuja kaž: Mćhli 
potencielni pře- a wusydlency swoje doma 
wobchować, jelizo mjeztym politikarjo a 
ludźo w hamtach swćj wid zmĕnja na 
dobro alternatiwnych energijow? Mohło 
so jich dewastaciji po lĕće 2020 zadźĕ- 
wać, jelizo so zmužite napřećiwne hłosy 
hižo w dźensnišej situaciji zesylnja? 
A mćhli wšitcy dobyć, jelizo sami 
zlutniwišo, haj wobhladniwišo přetrjeba- 
my milinu, ćopłotu a materielny luksus 
z plasty a elasty?

11. junija 2005 Leńka

„Dźiće do cyłeho swĕta a wučće wšitke 
ludy!" rĕka pasionska hra, kiž 220 lajskich 
hrajeijow z Chrosčanskeje wosady w juniju 
pjeć kroć na farskej zahrodźe w Chrosći- 
cach z wulkim wuspĕchom zahra. Na před- 
stajenje njedźelu, 26. junija, bĕchu wura- 
znje tež ewangelscy přihladowarjo proše- 
ni. Štož je tonle podawk dotal skomdźił, 
njech wužije posiednju składnosć sej hru 
wobhladać: pjatk, 12. awgusta, w 20.00 
hodź. w Chrosćicach. Foto: M. Bulank

Choćebuz. Na swojim posedźenju dnja 31. meje 
zabĕraše so braniborska serbska rada z no- 
wym, wot lĕtušeje 1. meje płaćiwym serbskim 
zakonjom Ewangelskeje cyrkwje Berlin-Bra- 
niborska-šleska Hornja Łužica. Přeprosyła bĕ 
sej rada k temu nĕkotrych zastupjerjow cyrk- 
wje, kiž nowy zakoń předstajichu: Choćebusku 
generalnu superintendentku Heilgard Asmus, 
fararja a předsydu Spĕchowanskeho towar- 
stwa za serbsku rĕč w cyrkwi Helmuta Hupa- 
ca, synodalu Manfreda Hermaša a čłonow 
skupiny Serbska namša Christinu Kliemowu a 
Mĕta Pernaka.

Bukecy. Wo 59. serbskim cyrkwinskim dnju 
w Bukecach wozjewištej braniborska a sakska 
ewangelska cyrkwinska nowina dosć wobšĕr- 
ny přinoškz pjera žurnalista Andreasa Kirsch- 
ki zŁaza. .Familie ganz vorn" rĕka nastawk

w d ie  K ir c h e  z  12. junija a .Locker, frohlich, 
sorbisch" mjenuje so podobna rozprawa w d er  
S o n n t a g  z 19. junija.

Praha. Wosadne łopjeno ewangelskeje wosa- 
dy w Praze-Dejvicach, kiž mjenuje so Souter-  

ra in , wozjewi w swojim junijskim ćisle interview 
z předsydu SET Mĕrćinom Wirthom. W  roz- 
mołwje, kiž je wjedł Hanuš Hartel z Prahi, 
předstaji so wosebje planowany zajĕzd ze 
Serbskim busom do Prahi w lĕtušim septem- 
bru. Tež na dalše wobłuki dźĕła SET so skrotka 
spomni.

Slepo. W  přichodnych lĕtach budźe so bru- 
nicowa jama we Wochozach tak daloko 
rozšĕrjeć, zo maja so tež dźĕle Trjebina a Sle- 
poho wotbagrować. Jedna so předewšĕm wo 
domy a statoki, kiž leža bćle zwonka wsow na 
zahonach a w holi. Potrjechene swojby maja 
hač do lĕta 2018 swoju domiznu wopušćić a 
so druhdźe zasydlić. Hdy a kak ma so to stać, 
wo tym budźe so w blišim času nadrobnišo 
jednać.

Budyšin. .Biblija we wobĕmaj diktaturomaj 
20. lĕtstotka" rĕka wustajeńca, kiž je wot 8. ju- 
nija w Budyskim krajnym sudnistwje widźeć. 
Předstaja so wosudy křesćanow wosebje ze za- 
padnych končin Sakskeje, kiž mĕjachu swojeje 
wĕry dla pod brunym abo čerwjenym politi- 
skim systemom ćerpjeć. Wustajeńca je hišće 
hač do 10. awgusta wotewrjena.

Bukecy. Lĕtsa 1. septembra ma so w Buke- 
čanskej pĕstowarni załožić WITAJ-skupina. 13 
dźĕći je dotal za nju přizjewjenych, wo nje 
starać budźe so pĕstowarka Weronika Nowot- 
nowa. Hižo před lĕtami bĕ so Budyski WITAJ- 
centrum procował, w Bukecach załožić tajku 
serbsku pĕstowarsku skupinu. Tehdy Bukečenjo 
wo nju njerodźachu, tuž je ćim bole zwjeselace, 
zo so nĕtko dosć zajimcow za nju namaka.

W  meji je so dariło 25 eufow za Pomhaj Bćh. 
Bćh žohnuj dar a darićela.

Před 125 lĕtami, 16.7.1880, narodźi so farar 
Richard Bojc w Budyšinje na Židowje, hdźež 
bĕ jeho nan Eduard Bojc z pjekarskim mi- 
štrom. Wćn wopyta Budyski gymnazij a złoži 
tam 1901 maturu. Potom studowaše hač do 
1905 teologiju w Lipsku. W  tym času wobdźĕli 
so runja druhim kožde lĕto na serbskim homi- 
letiskim seminarje pola fararja Mrćzaka 
w Hrodźišću. Po studiju dźĕłaše lĕto jako 
wučer na šuli w Bošecach, doniž njedćsta po- 
wołanjejako pomocny duchownydo Budestec. 
17.2.1907 bu w Budestecach ordinowany a wo- 
sta čas žiwjenja w tutej wosadźe. Wot oktobra 
1908 bĕ tu z druhim fararjom, dwaj lĕtdźe- 
satkaj skutkowaše hromadźe ze serbskim 
wyšim fararjom Moricom Domašku. Jako dyr- 
bješe so farar Domaška chorosće dla 1929 na

wumĕnk podać, sta so Ri- 
chard Bojc z prĕnim fara- 
rjom w Budestecach. W  
swojim žiwjenju mĕješe 
farar Bojc tojšto ćežkeho 
njesć, wjacorych swojich 
swojbnych dyrbješe pocho- 
wać. 1929 zemrĕ jeho je- 
nički syn jako 12lĕtny gym- 
naziast, 1931 zemrĕ man- 
dźelska. 1933 so znowa 
woženi, konc wćjny, w mĕr- 
cu 1945, padny jeho při- 
rodny syn. Snadź bĕ telko 
zrudoby sobu na tym wina, 
zo farar Bojc 1946 dušinje 
ćežko schori. Mĕsacy doł- 
ho njemožeše swoje za- 
stojnstwo wukonjeć a stro- 
wotny staw so přeco dale 
pohubjeńšowaše. Wosa- 
dne dźĕło wobstara w tym 
času hižo farar Gottfried 
Rosler, jeho pozdźiši na- 
slĕdnik. W  oktobru 1947 dyrbješe so Richard 
Bojc na wumĕnk podać, 16. apryla 1948 won 
w Budestecach zemrĕ.

03.07. 6. njedźela p o  swjatej Trojicy
10.00 kemše z Božim wotkazanjom w Bu- 

dyšinje w Michałskej z kemšemi za 
dźĕći (sup. Malink)

12.00 nutrnosć w serbskim rozhłosu 
(sup. Malink)

17.07. 8. n jedźela p o  swjatej Trojicy
08.30 kemše z Božim wotkazanjom 

w Poršicach (sup. Malink)
12.00 nutrnosć w serbskim rozhłosu 

(farar dr. Buliš)

31.07. 10. njedźela p o  swjatej Trojicy
12.00 nutrnosć w serbskim rozhłosu 

(sup. Malink)

07.08. 11. njedźela po swjatej Trojicy
10.00 kemše w Budyšinje w Michałskej 

(sup. Malink)

